
ҚУРАҒАН АҒАШҚА «ЕКІНШІ ӨМІР» СЫЙЛАЙДЫ
АҚҚАЙЫҢДАР - ӨҢІРІМІЗДІҢ СИМВОЛЫ ІСПЕТТЕС. БІРІ САП ТҮЗЕГЕН САРБАЗДАЙ ТІП-ТІК, ЕКІНШІЛЕРІНЕН ӘСЕМ ӘУЕНГЕ МЫҢ БҰРАЛА БИЛЕГЕН ҚЫЗДЫҢ КЕЙПІН КӨРГЕНДЕЙ БОЛАСЫЗ. БҰЛ ЖАЛҒАНДА МӘҢГІЛІК ЕШТЕҢЕ ЖОҚ, АРАЛАРЫНДА ЖАПЫРАҚТАРЫ ТҮСІП, ҚУРАЙ БАСТАҒАНДАРЫ ДА КЕЗДЕСЕДІ. ОЛАРҒА ҚАРАП, БҰЛ ӨМІРДІҢ КӨБІ ӨТІП,
АЗЫ ҚАЛҒАН ҚАРИЯЛАРДЫ КӨРЕМІЗ. ӨЛІМНЕН КЕЙІН ДЕ ӨМІР БАР ДЕП ЖАТАМЫЗ ҒОЙ. АҒАШТАР ҚУРАП, КЕСІЛГЕННЕН КЕЙІН ОЛАРҒА “ЕКІНШІ ӨМІР” СЫЙЛАУҒА БОЛАДЫ.
Ғабит Темірбеков - Есіл ауданының тумасы. Бала кезінен шығармашылыққа бейім. Мектеп қабырғасында оқып жүргенде сүйікті пәні еңбек сабағы болған екен.
- Ұстазымыз ағаш пен темірден түрлі бүйымдар жасауды үйретті. Жоғары сыныптарда биология пәніне көңілім ауды. Тәжірибе сағаттарында орманға жиі баратынбыз. Онда өсімдіктердің түр-түрімен танысып, қурап қалған ағаштардың бұталарын зертханаға әкеліп, зерттеу жұмыстарын жүргіздік. Сабақ біткен соң балалар ағаштарды қоқысқа тастап кететін. Мен болсам оларды үйіме әкетіп, өңдейтінмін, - дейді ҒабитЖаудинұлы.
Ағаш қалдықтарын тазартып, арнайы бояулармен сырлайтын. Кейін оларды сәндік бүйым ретінде қолданатын. Кейін ұстаздары оның жұмыстарын көрмелерге қоя бастаған. Мектепті аяқтаған соң кейіпкеріміз педагогикалық институтқа оқуға түседі. Таңдауы - жаратылыстану кафедрасы.
- Институтты биология пәнінің мұғалімі ретінде тамамдадым. Явленка ауылында табиғат жанашырларының үйірмесін жүргіздім. Жаным шығармашылыққа жақын болғандықтан, ауылдық клубтарда суретші ретінде де жұмыс істедім. Қалаға қоныс ау- дарған соң экзотикалық балық өсіру ісін меңгердім. Оған қоса ағаш өңдеумен айналыстым. Өз басым көшеде жаяу жүргенді, серуендеуді ұнатамын. Есіл бойын шарлап, түрлі ағаштарды іздеймін. Оларды үйіме әкеліп, балалық шағымдағыдай өңдеп, “екінші өмір” сыйлаймын, - деген оның жасаған бұйымдарын облыстық тарихи-өлкетану мүражайында кездестіруге болады. Туындылары көбіне баспанаға сән беру мақсатымен жасалынады. Шебердің сөзінше, ол қандай да бір бұйым жасауды мақсат етпейді, тек табиғаттың дүниеге әкелген затын көркемдейді.
 -    Табиғат қайталанбас дүниелердің хас шебері деп ойлаймын. Мың бұралған ағаштарды қолмен жасағымыз келсе де, істей алмас едік. Ал табиғат бір өзінің тылсым күшімен түрлі заттарды дүниеге әкеліп отыр. Оған таңданбау мүмкін емес, - дейді шебер.

  Соңғы жылдары көпшілік Ғабит Темірбековті ағаш шебері ретінде тани бастады. Оның қолынан шыққан тамаша туындылары елдің назарына ілігіп жүр. 2017 жылы елордада өткен көрмеде қолөнершінің еңбектері көпшілікке ұсынылды. Шетелдік меймандар шебердің бұйымдарын жоғары бағалады.

Кейіпкеріміз ұсталық өнерді де меңгеріп алған, астау, кесе, ет пен көкөніс турауға арналған тақтайшалар мен табақтар әзірлейді. Тапсырыс беретіндер баршылық.

· Сүйікті ісімді кәсіпке айналдыруға мүмкіндік бар. Астау мен табақтарға сұраныс көп. Әр жасаған зат бір-біріне ұқсамайды. Кейбір қолөнер шеберлері ғаламторды ақтарып, түрлі суреттерге қарап жасайды ғой. Мен болсам ойыма келген суретті сала беремін, - деген ағаш ұстасы бұталы ағаштан кішкентай үстел жасауды да жоспарлап отырғанын айтады. Ғабит Темірбековтің шығармашылыққа деген қызығушылығы ана сүтімен дарыған. Себебі анасы сурет салуға әуес болыпты, үлкен екі ағасы да қылқаламды серік еткенін айта кеткен жөн.

